Васіль Ткачоў

НЕ ЎСЕ ЗАЙЦЫ – ТРУСЫ

П'еса-казка ў двух дзеях

Дзейнічаюць:

З а я ц.
З а й ч ы х а.
Л і с а.
В а в ё р к а.
К р о т.
Б а р с у ч ы х а,
уладальніца ляснога кафэ.




Д з е я  п е р ш а я
Карціна першая

Дворык  перад  сціплай Зайцавай хаткай.  
З а я ц (выбягае, скача, спявае):
 Ці ў садзе ў агародзе –
                                                  Там, дзе было пуста,
					Па навучнейшай методзе
					Вырасла капуста.
					Важыць наш качан багата,
					Вырас ён  – не для красы:								          Няхай  ведаюць у свеце:
					Не ўсе зайцы – трусы!

З а й ч ы х а (насілу выкочвае велізарны качан капусты, спявае):
      
               Мне зразумела твая радасць –
					Чую, мілы, чую.
					Але, як бачыш, не скачу я,				
					А на ўсю моц працую.
				
З а я ц (спявае):                      Не капуста – любата!
					Не качан – гара!

 З а й ч ы х а  (спявае):         Толькі ты май цярпенне – 
					На кірмаш пара!	 

З а я ц. Не, ты паглядзі, паглядзі, маці, які прыгажун вырас у нас з табой! Падумаць толькі! Не, ты толькі зірні, яшчэ разок зірні!
З а й ч ы х а  (гладзіць качан). Так-так!  Гладзіла б яго, як зайчанятка!.. Цуд!..  Проста цуд!..
З а я ц. Так, маці: што ўжо пашанцавала нам дык пашанцавала!
З а й ч ы х а. Хоць раз у жыцці! За гэты качан капусты мы шмат грошай возьмем на кірмашы.
З а я ц. І дзетак сваіх у школу апранем, абуем, адправім іх прыбранымі і прыгожымі!
З а й ч ы х а. І ўсялякіх гасцінцаў ім купім!
З а я ц. Купім! Абавязкова! Але спачатку гэты качан трэба неяк загрузіць у каляску…

Прымяраюцца, з якога боку падабрацца да качана.

З а й ч ы х а.  Раз-два, ўзялі!
З а я ц. Узялі!
З а й ч ы х а.  Ну, ну, яшчэ трошкі!
З а я ц. Яшчэ, яшчэ трошкі! Оп-а!..
З а й ч ы х а. Оп-а!..

Загрузілі.

З а я ц. Загрузіць – адна справа, з гэтым мы справіліся, а цяпер самае галоўнае – прадаць.
З а й ч ы х а.  Ды глядзі ж не танна прадай!
З а я ц. Ведай, з кім жывеш! Не ўсе зайцы – трусы! Не ўсе зайцы слабакі, адным словам, прыгажуня мая, баязліўцы і лохі.
З а й ч ы х а.  Карміцель ты наш! Як бы мы без цябе жылі?!
З а я ц. Усё будзе добра, маці. Нарэшце  выб'емся мы з галечы! А за  мяне не перажывай. Я сваю справу ведаю. 
З а й ч ы х а.  Прысядзем на дарожку?
З а я ц. Прысядзем.

Прыселі. 

З а й ч ы х а.  Заяц белы,  куды бегаў? 
З а я ц. У лес дубовы! 
З а й ч ы х а. Што там рабіў? 
З а я ц. Лыка драў!
З а й ч ы х а.  Куды клаў?
З а я ц. Пад калоду.
З а й ч ы х а. Хто выкраў?
З а я ц. Радзівон!
З а й ч ы х а.  Шышал-выйшаў…
З а я ц. Я пайшоў!

Усталі.

З а й ч ы х а.  Шчасліва, мілы!

Заяц пакаціў каляску з качаном. 

З а й ч ы х а  (махае яму ўслед, уздыхае, хвалюецца, спявае):                         
                                        
                                                   Ох, вы клопаты - турботы – 
				Кірмаш сам да нас  не йдзе.
				Не баімся мы работы,
				Толькі страх бярэ –
				Каб на тым ды кірмашы  
			          Качан дарэмна не прапаў!
				І, за працу цяжкую ўвесь год,
				Зайца б хто не ашукаў?

З'яўляецца Ліса.

Л і с а.  Што гэта за гару такую на калясцы пакаціў твой, а, Зайчыха?
З а й ч ы х а.   Ды зусім і не гара гэта, суседка, а такі вялікі качан капусты ў нас на агародзе вырас!
Л і с а.  Вось як! То  я гляджу ты так радуешся.
З а й ч ы х а.   І радуюся, і хвалююся. І як не хвалявацца, калі такое шчасце нам нарэшце ўсміхнулася? Ну, пара мне, Ліса, спраў  багата. (Знікае). 
					
Карціна другая

Л і с а  (сабе наўме).  Ну, ну… Бывай здаровая, Зайчыха. І мне некалі. І мяне ой якая цікавая справа чакае! (Спявае):
					Проста з выгляду я
					Я ўсім зайздрошчу.
					Я ўсім зайздрошчу,
					Хоць і маўчу!..

					Сабой не буду я
					Калі не здабуду я,
					Калі не здабуду я
					Тое, што захачу!

А чаго я хачу-жадаю? А хачу-жадаю я гэты  качан капусты мець. Але навошта ён мне, скажаце, бо лісы капусту не ядуць? Ну і што. Ён такі вялікі! Ён такі велізарны! Ён павінен быць маім! Ух! Што ж прыдумаць-та? Так-так-так! Грошыкаў яны захацелі?! Не атрымаецца! Не відаць ім іх, як зайцу сваіх вушэй лапавухіх! Х-ха-ха-ха-а-а! Не была б я Ліса, калі б што не прыдумала! Так,  там хтосьці ідзе, здаецца? Вавёрка? А прыкінуся-ка я хворай і няшчаснай. (Прыкінулася хворай і няшчаснай). Ой! Ой! Як дрэнна мне, калі б хто ведаў!..Ох! Ох!..

З'яўляецца Вавёрка.

В а в ё р к а. Што з табой, Ліса?
Л і с а. А, гэты ты, Вавёрка? Ну, добры дзень…
В а в ё р к а. Прывітанне. Дык што з табой, Ліса?
Л і с а.  А што са мной? Галава прама  развальваецца на дробныя часткі ад усялякіх розных праблем… І сама хварэю, і дзетак няма чым карміць… 
В а в ё р к а.  Дапамагла б я табе, ды не ведаю чым.
Л і с а.   Так, так, Вавёрачка: чым, сапраўды, ты мне, няшчаснай Лісе, можаш дапамагчы? Але за паразуменне і спагаду дзякуй табе вялікі. (Раптам). Хоць пачакай! Ты ніяк у горад ідзеш?
В а в ё р к а.  У горад.
Л і с а.   На кірмаш?
В а в ё р к а.  На кірмаш.
Л і с а.  Тады пайшлі разам, па дарозе і пагаворым.

Знікаюць.

Карціна трэцяя

Кірмаш. Заяц прыкаціў каляску з качаном.
З а я ц (спявае): Ох, клопаты-клопаты,
			Клопаты,
			Клопаты!
			Дзеткам трэба чобаты,
			Чобаты,	
			Чобаты.
			На зіму кажушкі, капялюшыкі,
			Капялюшыкі,
			Капялюшыкі.
			А на лета тэпцікі,
			Тэпцікі,
			Тэпцікі.
			Я прыехаў на кірмаш,
			На кірмаш,
			На кірмаш.
			Я прывёз прадаць тавар,
			Наш тавар,
			Наш тавар.
			Трэба мне яго прадаць,
			Увесь прадаць,
			Увесь прадаць.
			І з коштам не прагадаць,
			Угадаць,
			Угадаць.
			 Расцілі мы тавар – не для красы.
			Бо не ўсе зайцы – трусы,
			Трусы,
			Трусы.
	

 (Пачынае зазываць пакупнікоў). Каму, каму капуста? Белакачанная! Рэкордны экзэмпляр! Купляйце! Самая карысная і смачная страва! Першы і апошні качан! Падыходзьце, падыходзьце жадаючыя, калі ласка!.. Сам бы еў, ды грошы  патрэбны – дзетак у школу адпраўляць трэба!

Падыходзіць Вавёрка.

В а в ё р к а.   Ну і колькі каштуе твой бутон… прабач, Заяц,  якая кветка гэта будзе? Нарцыс?
З а я ц. Дзе ты бачыш бутон, Вавёрка?
В а в ё р к а.  Перад сабой і бачу.
З а я ц. Гэта качан капусты. Праходзь, не затрымлівай! (Склікае пакупнікоў, не заўважаючы Вавёрку). Капуста! Белакачанная! Рэкордны экзэмпляр! Купляйце! Самая карысная і смачная страва! Першы і апошні качан! Падыходзьце, падыходзьце ўсе жадаючыя, калі ласка!.. Сам бы еў, ды грошы патрэбны – дзетак у школу адпраўляць трэба!
В а в ё р к а.  Я ў цябе апошні раз пытаю: колькі каштуе гэты  бутон? І якая кветка будзе, калі ён распусціцца?
З а я ц. Гэта капуста!
В а в ё р к а.  Дзе ты бачыш тут капусту? Капустай тут і не пахла.
З а я ц. Капуста! Рэкордны экзэмпляр!
В а в ё р к а.  Дык ты скажаш мне ці не, Заяц?
З а я ц. Што табе сказаць, Вавёрка?
В а в ё р к а.   Колькі каштуе гэты бутон?
З а я ц (выйшаў з сябе). Гэта капуста!!! Ты ўсё зразумела, тупень?! Вось прывязалася!..
В а в ё р к а.  Не, гэта не капуста. Капуста тут і блізка не стаяла. 
З а я ц. Што-о?!
В а в ё р к а.  Што чуў. Я табе кажу: бутон! З яго вырасце ўсяго толькі якая-небудзь паршывая, нікчэмная кветка.
З а я ц. Пагавары  мне! Не ўсе зайцы – трусы!
В а в ё р к а.  Ну, як хочаш!.. (Дэманстратыўна  адыходзіць).
З а я ц. Капуста! Белакачанная! Рэкордны экзэмпляр! Купляйце! Самая карысная і смачная страва! Першы і апошні качан! Падыходзьце, падыходзьце, калі ласка!.. Сам бы еў, ды грошы патрэбны – дзетак у школу адпраўляць трэба!

З'яўляецца Ліса.

Л і с а.   Дабры дзень, Заяц!
З а я ц. Прывітанне, Ліса!
Л і с а.  У гандляры запісаўся, гляджу?
З а я ц. Так!
Л і с а.   І што гэты ты такое тут прадаеш, калі не сакрэт?
З а я ц. Які сакрэт? Капусту!
Л і с а  (здзіўлена).  Капусту?!
З а я ц. Так! Сам вырасціў!
Л і с а.  А дзе гэта бачыш ты тут капусту, дружок?
З а я ц. А перад табой што – яблык? Ці морква?
Л і с а.  Гэта ж бутон…
З а я ц. Бутон? Які бутон?
Л і с а.  Пачакай, пачакай, я вось і сама думаю: які ж гэта бутон? Але што бутон нейкай несамавітай кветкі – гэта ўжо дакладна! Сто працэнтаў! Калі не больш яшчэ!
З а я ц (пачынае сумнявацца). Бутон, кажаш?
Л і с а.   Вядома! А што ж яшчэ? Бутон, бутон.
З а я ц (засумняваўся канчаткова).  І Вавёрка кажа, што гэта бутон, і ты, Ліса. Можа, і праўда?..
Л і с а.   Праўда, праўда! Ліса цябе ашукваць не стане. Ну дык за колькі прадаеш?
З а я ц. Не ведаю… А колькі б ты дала?
Л і с а.   Рубель.
З а я ц. Рубель?
Л і с а.  Рубель.
З а я ц. А што сёння за рубель можна купіць?
Л і с а.  Чаму ж? Марожанае… дзесяць порцый, ёгурта чатыры… пепсі-колу.. бутэльку. Ну, думай, думай,  некалі мне: спраў багата. А то зусім застанешся ні з чым – завяне гэты твой бутон, і выкінеш. А тут хоць якая ды карысць.
З а я ц. Пачакай, Ліса, а табе ён навошта, бутон гэты?
Л і с а   (какетліва). Я, можа, жанчына, а? Як думаеш, касы? І нічога так з выгляду. А якая жанчына не любіць кветкі? Вось пастаўлю ў вазачку з вадой, і заквітнее ў мяне гэты бутон…чык… у кветку ператворыцца… Усё роўна ў якую… мне, беднай і няшчаснай, любая кветка даспадобы  будзе…
З а я ц. Згода! Давай свой рубель!
Л і с а.  Вось гэта іншая размова! Гэта па-мужчынску. (Разлічылася з Зайцам). Дык ты, можа, і адвёз бы мне гэты бутон на сваёй тачцы? А то як жа я, жанчына, з такім грузам адна спраўлюся?
З а я ц. Дамовіліся! Куды табе яго? Паказвай.
Л і с а. Туды, дарагі, туды. Там цябе мае лісяняты сустрэнуць і каляску разгрузіць дапамогуць.

Заяц вязе каляску з качаном у тым кірунку, куды паказала Ліса.

Л і с а  (застаўшыся адна). Была капуста ваша, стала наша!  (Спявае):
					Я масці рыжая,
					І крышку бессаромная,
					І крышку бессаромная  –
					Хітрэй усіх я тут!

					Нездарма ж махляркаю
					Усе мяне мяне завуць!

	  				
Знікае.

Карціна чацвёртая

Перад Зайцавай хаткай. З'яўляецца Заяц з пустой каляскай. Насустрач выбягае Зайчыха.

З а й ч ы х а   (радасна).  Ну і колькі ж ты грошай узяў за капусту?
З а я ц. Рубель.
З а й ч ы х а   (здзіўлена). Колькі?!
З а я ц. Рубель.
З а й ч ы х а.  Рубель? Усяго? За такі вялікі качан?!
З а я ц. Ды то зусім і не капуста была.
З а й ч ы х а.  Як не капуста? Ты што такое кажаш?
З а я ц. То быў бутон… самы звычайны бутон нейкай незразумелай кветкі.
З а й ч ы х а.  Хто табе такое сказаў?
З а я ц. Ды ўсё кажуць. Увесь кірмаш.
З а й ч ы х а.  Ашукалі, ашукалі майго Зайца! Гэта той самы Заяц, які сябе разумным лічыць. Эх, ты!..
З а я ц. Так, я не дурань. Не ўсе зайцы, між іншым, трусы.
З а й ч ы х а.   Хопіць, надакучыў ты ўжо гэтай сваёй хвальбой!
З а я ц (задумліва). Дык што ж атрымліваецца – я… сам… гэтым трусом і аказаўся? Няўклюдай? Недарэкам?
З а й ч ы х а.   Ну а кім жа, калі не трусом?
З а я ц.   Фу! Дай мне ачуняць, прыйсці ў сябе.  Не, я ўсё ж дакажу, хто я такі! Давай другі качан капусты.
З а й ч ы х а.   Яшчэ чаго!
З а я ц. А я сказаў: давай!
З а й ч ы х а.  Ты так нас усіх па свеце пусціш. 
З а я ц.  А я сказаў: давай! І не спрачацца мне!
З а й ч ы х а.  Другі качан я сама павязу на кірмаш. Мяне не абдураць.
З а я ц. Ты?
 З а й ч ы х а.  Я!
З а я ц. Вязі! Вязі, вязі!
З а й ч ы х а.   Нясі яго з агарода. А пакуль я буду на кірмашы гандляваць, прыгатуеш дзеткам кашку, накорміш усіх і спаць паскладзеш, памыеш посуд…
З а я ц. Можаш не паўтараць – ведаем. (Выйшаў і вярнуўся з качаном капусты. Качан маленькі, звычайны). Панясеш ці як?..
З а й ч ы х а.   Глядзі хоць тут не нарабі глупстваў якіх-небудзь, гора маё! (Узяла качан і пайшла).

Карціна пятая

Ліса назірае за Зайчыхай.

Л і с а.   А яна куды гэта прыбралася? Ніяк таксама на кірмаш? Ох і смачная ў іх капуста, кажуць! Шкада, што не лісіная гэта ежа. Хоць качан і маленькі гэтым разам, але нічога,  сыдзе – трэба неяк і яго  займець. Прадам, як той вялікі, а за грошыкі сваім лісянятам зноў куряцінкі куплю. Надта ж хвалілі заячую капусту ўсё, хто яе еў… Расстарайся, кажуць, Ліса,  яшчэ нам такой капустачкі: адразу купім. Тады аж за пяцьсот рублёў прадала качан той, а за рубель купіла.  Дзівосы! Умець трэба!  А тут і само яно, шчасце, зноў насустрач бяжыць-коціцца…празяваеш – спахопішся…(Пільна ўзіраецца).  Хтосьці там ідзе, здаецца? Крот! Трэба мне зноў прыкінуцца хворай і няшчаснай. (Прыкінулася хворай і няшчаснай). Ой! Ой! Як дрэнна мне, калі б хто ведаў!.. Ох! Ох!..

З'яўляецца Крот.

К р о т. Што з табой, Ліса?
Л і с а.  А, гэты ты, Крот? Ну, добры дзень…
К р о т.  Прывітанне.
Л і с а.   Штосьці цябе даўнютка відаць не было?
К р о т. Мы ж, краты, пад зямлёй жывём – як нас убачыш? На зямлі мала бываем.
Л і с а.   Так, так. Зразумела, зразумела.  А я вось хварэю.
К р о т.  Чаго ж так?
Л і с а.  Не шанцуе ў апошні час – скразнякі вакол у нашым лесе. Замучылі прама.  Гэта табе добра пад зямлёй: там ціха.  Мала таго, што сама ледзь нагі валаку, дык і дзеткі мае галадаюць.
К р о т.  Чым жа табе дапамагчы, і сам не ведаю?
Л і с а.  А чым ты мне, Крот, дапаможаш? Але за паразуменне і спагаду дзякуй табе вялікі. (Раптам). Хоць пачакай, пачакай! Ты гэта куды цяпер ідзеш? У горад?
К р о т.  Ну, у горад…
Л і с а.  На кірмаш?
К р о т.  На кірмаш.
 Л і с а.   І я ж таксама туды. Па дарозе і пагаворым. Пайшлі, Крот.


Знікаюць.

Карціна шостая
Кірмаш. 
З'яўляецца Зайчыха.
З а й ч ы х а   (спявае):Мала мне было турбот,
				Я працую круглы год.
				Задаў Заяц  працы нам – 
				Але я промаху не дам.

				Так, магу капусту гэту
				Я не толькі шаткаваць.
				Пакажу я ўсяму свету,
				Як умею гандляваць!
З а й ч ы х а   ( пачынае зазываць пакупнікоў). Капустачка! На сваім агародзе вырашчана! Без шкодных угнаенняў! Вельмі смачная і пажыўная. Купляем!

З'яўляецца Крот.

К р о т. І колькі ж каштуе твая капуста, Зайчыха?
З а й ч ы х а.   Дарога не прадам і мала не вазьму.
К р о т.  Як гэта разумець?
З а й ч ы х а.   А як хочаш, так і разумей. Капустачка! На сваім агародзе вырашчана! Купляем! Чатыры рублікі! Чатыры-ы!.. 
. К р о т. Я б купіў, ды ў мяне грошай не хапае…. А ў доўг не прадасі, Зайчыха?
З а й ч ы х а.   Не магу ў доўг – грошы сёння патрэбны.
К р о т.  Ды  такая справа атрымліваецца, Зайчыха: у мяне тут трошкі грошай усяго вось і не хапае…
З а й ч ы х а.  І колькі ж?
К р о т.  На вось, сама палічы… я на святле дрэнна бачу… Аддаю ўсе… з кашальком.
З а й ч ы х а  (узяла, лічыць грошы). Ну, мабыць, і нядрэнна… За такі маленькі качан тры рублі налічыла ў цябе. А чацвёрты калі аддасі?
К р о т.  У наступны раз.
З а й ч ы х а. Дамовіліся. (Спахапілася). Пачакай!  А як я цябе пазнаю? Тут вас усіх вунь колькі – паспрабуй, заўваж!
К р о т. А ты аддай мне сваё футра, я ў яе апрануся, ты мяне адразу і ўбачыш.
З а й ч ы х а.   Футра, кажаш?
К р о т.  Футра, футра.
З а й ч ы х а.   Добра.  Бяры. Але ж акуратна насі, глядзі не запэцкай!.. І ні-ні каб пад зямлёй у футры поўзаў!..
К р о т.  Што ты! Што ты! Не хвалюйся.

Крот апрануўся ў футра Зайчыхі, забраў качан і пайшоў.

З а й ч ы х а   ( спявае): Так, магу капусту гэту
				Я не толькі шаткаваць.
				Пакажу я ўсяму свету,
				Як умею гандляваць!
Знікае.

Карціна сёмая
Заяц чакае Зайчыху.
З а я ц (спявае):		Усё вакол злавесна ціха,
				Дзе ж ты, мая Зайчыха?
				Штосьці няма цябе і няма?
                                        Чакаю – і ўсё дарма.
				Дзеткі нашы засумавалі,
				Мае нервы таксама здалі,
				Бо на носе абед.
                                        Ох, набяруся я бед!

				Без цябе мы не абедаем,
				Што нам есці мы не ведаем.
				Лап яшчэ ніхто не мыў.

				Прыходзь хутчэй, Зайка!
				Пакажы, што  гаспадыня.
				Без цябе нам свет нялюбы быў.

З'яўляецца дзелавая Зайчыха.  Заяц радасна кідаецца да яе.
 
З а я ц. Ну як, прадала капусту?
З а й ч ы х а.  Я ж не ты!
З а я ц. І за колькі?
З а й ч ы х а.   За  чатыры рублі. Тры рублі Крот аддаў, а чацвёрты прынясе на кірмаш…
З а я ц.  А як ты яго пазнаеш?
З а й ч ы х а.  Так і пазнаю. Не перажывай.  Я сваё футра яму аддала, ён  з'явіцца на кірмашы, а сваё футра я  заўсёды пазнаю.
З а я ц. Дурніца-баба! Я хоць качан капусты правароніў, а ты яшчэ і футра! 
З а й ч ы х а.  Ой, і праўда! Як гэта я раней не падумала пра гэта? Ой, і праўда, дурніца-баба я!.. Шукай цяпер таго Крата пад зямлёй!..
З а я ц. Галава твая бесталковая! Давай сюды свае тры рублі! Давай, давай!
З а й ч ы х а.   Што ты задумаў, Заяц, на гэты раз?
З а я ц. Не ўсе зайцы – трусы! Дзе мой самы стары капялюш?
З а й ч ы х а   (падала капялюш). Вось, трымай.  Навошта табе гэты капялюш?
З а я ц (спявае): 		Як сказаў бы мне мой тата:
				"Сын, ты шляпа! Ох, і шляпа!"
				Толькі шляпай я не буду,
                                         Заяўляю  гэта ўсюды!
                                        
З а й ч ы х а   (спявае):Растлумач мне, што , чаму:
				"Капялюш, тата" – табе зразумела аднаму.
				Што сказаць ты гэтым хочаш?
				Толькі галаву марочыш!

З а я ц (спявае):		І табе скажу і тату – 
Наша справа будзе ў капялюшы!
                                         Накрывайце столікі –
                                         Не ўсе зайцы – трусы!

Заяц надзеў капялюш, знік.
Песня Зайца пераходзіць у мелодыю песні Барсучыхі.


Д з е я  д р у г а я

Карціна восьмая
Лясное кафэ Барсучыхі. 
Барсучыха працуе.

Б а р с у ч ы х а (спявае): 	У Барсучыхі ў кафэ лясным
Заўсёды з коміна ўецца дым.
				
Гатовы для прыезджых і стол і хата.

				У меню  страў розных маецца багата,
				І вас не ашукаюць тут ніколі!
                                        Вучылі нас гэтаму ў школе.

				Пепсі і марожанае для гурманаў ёсць – 
				Дэвіз мой гандлёвы: "Хай наесціся госць!"
				Усё прыгатавана смачна і даволі танна!
				Даволі танна – не рэс-та-ран-на!

З'яўляецца Заяц. Асцярожна ацэньвае становішча, падыходзіць да Барсучыхі.

З а я ц. Справа ёсць.
Б а р с у ч ы х а.  Слухаю цябе, Заяц. Ну,ну.
З а я ц. Праз некалькі хвілін я прыйду сюды не адзін – з невялікай кампаніяй. Вось табе тры рублі. (Аддаў грошы Барсучысе). Плачу наперад. Кожны раз, як толькі ў нас скончыцца марожанае… ну і што там яшчэ ў вас з  меню закажам… я буду падыходзіць,  тройчы ляпаць капялюшом па стойцы бара, а ты мне, Барсучыха, гучна адказвай: "Заказ прыняты!" Дамовіліся?
Б а р с у ч ы х а. Усё проста, даходліва і зразумела. "Заказ прыняты!"
З а я ц. Вось і добра. Здаецца, яны і самі сюды ідуць? Так, так: гэта яны. Гэта аблягчае справу.   Вядома, Ліса вырашыла Вавёрку і Крата аддзячыць за жульніцтва. Цяпер мне ўсё зразумела. Але не ўсе зайцы – трусы!
 Б а р с у ч ы х а. Што, што ты сказаў, Заяц?
З а я ц. Заяц ведае! (Садзіцца за столік).

З'яўляюцца Ліса, Вавёрка і Крот.

З а я ц. Прашу, спадары, да мяне! Свабодна!
Л і с а.   О, Заяц! 
З а я ц. Заяц, заяц.
Л і с а.   Прыемна, прыемна.
З а я ц. І мне таксама.
Л і с а.  Знаёмся, Заяц, гэта мае новыя сябры: Вавёрка і Крот.

Заяц падаў ім лапкі.

З а я ц. Сёння я вас частую! Спадзяюся, вы не супраць?
Л і с а.  Вось як! Х-ха-ха-ха-а-а-а! І што за свята ў нас?
З а я ц. А чаму я, скажам, не магу вас проста так пачаставаць, калі дазваляюць сродкі?
Л і с а.  Таксама верна.
З а я ц. Прысаджвайцеся, прысаджвайцеся. Так, значыць, вас трое і я адзін – нас ужо чацвёра. Сур’ёзная кампанія.  (Калі ўсе расселіся, прыняў паставу афіцыянта).  Што дазволіце адведаць? Ці, інакш кажучы, чым жадаеце падсілкавацца-паласавацца?
Л і с а. Што, спадары, закажам?

Вавёрка і Крот паціскаюць плячыма.

Л і с а. Выбірай стравы на свой, Заяц, густ. Ты ж частуеш – табе, як кажуць, і музыку заказваць…і карты ў рукі, так-так.
З а я ц. Я так разумею, што марожанае і пепсі-колу ўсе любяць?
Л і с а.   О, так! Як вы, шаноўныя?
В а в ё р к а  і  К р о т.  Згодны!
З а я ц. Айн момант!  (Накіраваўся да барнай стойкі).
Л і с а.   Трэба ж як пашэнціла нам сустрэць гэтага дурнога Зайца! А то б мне прыйшлося самай, беднай і шматпакутнай Лісе, трэсці кішэні, каб вас аддзячыць. Самі разумееце, як цяжка, нялёгка мне…

Заяц тройчы паляпаў капялюшом па барнай стойцы.

Б а р с у ч ы х а. Заказ прыняты!

Заяц прыносіць на падносе марожанае і бутэльку  пепсі.

З а я ц. Есці пададзена!

Усё хутка з'ядаецца і выпіваецца.

З а я ц. Паўторым?
Л і с а.  Як, сябры?
В а в ё р к а і  К р о т. Так! Паўторым!
Л і с а.  Далучаюся.
З а я ц. Няма пытанняў! (Падышоў з барнай стойкі, паляпаў па ёй капялюшом).
Б а р с у ч ы х а.  Заказ прыняты!

Заяц у чарговы раз паставіў паднос на столік.

З а я ц.  Не саромейцеся, будзьце як дома, сябры!
 В а в ё р к а.   Фу, я ўжо наелася!
 К р о т.  І я таксама налопаўся!
Л і с а.  А мне падабаецца марожанае, люблю яго з дзяцінства, не ведаю, колькі порцый адразу б з’ела. Ох, і смачнае!
З а я ц. Няма пытанняў! Ды хоць сто порцый адразу і адна ў прыдачу! Сёння я як ніколі шчодры! (Падышоў да барнай стойкі, паляпаў  капялюшом).
Б а р с у ч ы х а.  Заказ прыняты!

Заяц вярнуўся з  чарговым заказам.

Л і с а.   Паслухай, Заяц, а што гэта ў цябе за капялюш такі?
З а я ц. О-о! Цуд-капялюш, сябры мае!
Л і с а.   Прадай мне яго.
З а я ц. Не, што ты! Не магу! Калі б не гэты капялюш, мы б з жоначкай сваёй з голаду памёрлі. Гэты капялюш наш карміцель. Варта паляпаць ім у кафэ ці ў краме тры разы, і бяры, што пажадаеш.
Л і с а.   Прадай, а, Заяц? Век цябе не забуду!
З а я ц. А дай падумаць!
Л і с а.  Думай. Добранька думай, Заяц.
З а я ц. Прадам, такой бяды. Угаварыла. Але толькі за пяцьсот рублёў. Ёсць такія грошы ў цябе, Ліса? Маюцца?
Л і с а.   Дарагавата… Ох, ох, ох! 
З а я ц. Але справа таго вартая. Не ўсе зайцы – трусы.
В а в ё р к а. Што ён сказаў?
К р о т. Не пачуў…
Л і с а.   А саступіць не можаш? Танней нельга?
З а я ц. Ну, тады да сустрэчы! Дзякуй…
Л і с а  (перабіваючы). Пачакай, пачакай! Бяру капялюш. Купляю. (Аддала Зайцу грошы, Вавёрка і Крот здзіўляюцца).
З а я ц. Не ўсе зайцы – трусы. (Выходзіць).
К р о т.  Што ён сказаў?
В а в ё р к а.  Штосьці сказаў, але я не зразумела. Пра зайцоў… пра трусоў… 
З а я ц (вярнуўся). Так! Ледзь было не забыўся. Крот!
К р о т.  Што?
З а я ц. А футра Зайчыхі і рубель, які ты ёй павінен, можаш вярнуць мне. Прама цяпер.
К р о т (збянтэжыўся). Дык… гэта… Я ж… дык…
З а я ц. Дык-індык! Я чакаю! Паспяшайся, паспяшайся!
Л і с а.  Вярні, Крот. Не патрэбна нам больш заячае футра.  Не кажучы ўжо пра рубель. Аддай, аддай!

З а я ц. Окей! (Спявае): Цяпер я вам скажу ад душы,
Што мая справа ўжо ў капялюшы!
Займайце  столікі,
Не ўсе зайцы – трусы!
Заяц выходзіць.

Л і с а  (Вавёрцы і Крату). Вы ўсё зразумелі, хлопчыкі-дзяўчынкі?
В а в ё р к а.   Я не…
К р о т.  Ты пра што, Ліса?
Л і с а.  У мяне цяпер ёсць чароўны  капялюш! Вось ён, прыгажун!  Цяпер вы мне больш не патрэбны, ёлупы! Пакіньце мяне! Прэч з маіх вачэй! Прэч!  Ну, каму я сказала? Бачыць вас моташна!..

Праганяе Вавёрку і Крата. Тыя знікаюць. Ліса падыходзіць да Барсучыхі.

Л і с а  (падлашчваючыся, горда). Ну і як я ў капялюшы?
Б а р с у ч ы х а.  Ідзе.
Л і с а.   І гэта яшчэ не ўсё. (Тройчы ляпае капялюшом па барнай стойцы). Усё марожанае, якое ёсць у цябе ў халадзільніку, Барсучыха, загарні з сабой! Крута, а?
Б а р с у ч ы х а.   Калі ласка, плаці грошы і забірай. 
Л і с а.  А… а капялюш для чаго?
Б а р с у ч ы х а.  Каб на галаве насіць. Калі галава маецца на плячах, вядома.
Л і с а  (мацае сваю галаву). Ёсць, здаецца… маецца…Дык Зайцу ж капялюш верна служыў? Аддана? А я чым горшая?
Б а р с у ч ы х а.   Заплаці грошы, верна будзе служыць ён і табе.
 Л і с а.  Як… як?
Б а р с у ч ы х а. А так!
Л і с а.  Нічога не зразумею.
Б а р с у ч ы х а.  А што тут разумець? За ўсё трэба плаціць.
Л і с а.  Што ж атрымліваецца? Што ж гэта атрымліваецца? Мяне, Лісу, нейкі там абрыдлы Заяц абдурыў? Правёў? Кінуў? Так атрымліваецца? Мяне? Лісу?
Б а р с у ч ы х а (ухіляючыся ад адказу). Не ведаю, не ведаю… Можа быць, можа быць…
Л і с а.   Нягоднік касы! Які ён усё ж нягоднік!.. Падонак!.. Ашукаў мяне!.. Ды каго ашукаў – Лісу!.. (Топча капялюш, выходзіць).

Карціна дзявятая
 
Вавёрка  і Крот выйшлі з кафэ. Стаяць у роздуме, пачухваюць патыліцы.

К р о т.  Так-ак! Уляпаліся мы з табой, Вавёрка! Ганьба і сорам!
В а в ё р к а.  Уляпаліся дык уляпаліся!  У першую чаргу, Крот, нам трэба папрасіць прабачэння ў Зайца і Зайчыхі.
К р о т.  Не! Не-не! Я не пайду, мне сорамна. Я ад сораму закапаюся глыбока-глыбока!..
В а в ё р к а. Баязлівец ты, аказваецца, Крот!  А па мне лепш адзін раз пачырванець, чым увесь час потым віну адчуваць, груз вось тут насіць… (Прыклала лапку да сэрца).
К р о т. Добра, угаварыла! Пайшлі. Ты правільна раіш.
В а в ё р к а.  Вось гэта па-нашаму! Пайшлі, Крот!
В а в ё р к а (спявае):	І кім пасля усяго мы станем?
К р о т (спявае):	Хлусамі хіба што? Ашуканцамі?
Р а з а м (спяваюць):	Як мы  зайцам у вочы глянем?
                    Не будзем слухацца больш ніколі Лісы!
К р о т  (спявае):	Трэба бегчы нам у глухія лясы!
                              Лісіным падманам я проста забіты!
В а в ё р к а (спявае): Раней павінімся, раней нам даруюць.      		
К р о т  (спявае):	Калі зразумеюць, калі нас пачуюць.		
В а в ё р к а (спявае): Ідзем мы да зайцавай хаты.			
К р о т (спявае): Я вінаваты!			
В а в ё р к а (спявае): І я вінавата!
		 

Сумная песня Вавёркі і Крата пераходзіць у развясёлую песню Зайца. 

Карціна деcятая

З а я ц (сядзіць на зэдліку перад сваёй хаткай, грае на балалайцы і спявае): 	          Не ўсе зайцы – трусы,
Трусы,
Трусы!
Да рублікаў вось нулікі,
Нулікі,
Нулікі!
Будуць пірагі ў нас,
Ды ў нас, ды ў нас!
На стале стаяць і квас,
Будзе квас,
Будзе квас!
З а й ч ы х а   (разглядае рэчы, якія дастае з вялікай торбы). Кашулечкі… Маечкі…Шкарпэткі… Трусікі… Красоўкі… Кепкі рознакаляровыя… Сшыткі… Падручнікі… Усяго шмат!  Вось што значыць урадзіў у нас качан капусты дык урадзіў! Нездарма з раніцы да ночы на гародзе працавалі. Ён усіх абуў і апрануў, гэты вялікі-правялікі качан-выратавальнік наш.
З а я ц. Так і ёсць!   Ну а хто ж яго прадаў умела так, а, мая прыгажуня?!
З а й ч ы х а.  Ну хто  – Заяц, вядома!
З а я ц. То - та ж!... (І наярвае далей на балалайцы).
З а й ч ы х а   (выняла з торбы футра). І футра мая знайшлася?! 
З а я ц. А то як жа!
З а й ч ы х а.   Дай я цябе пацалую?!
З а я ц. Гэта можна! (Падставіў мордачку). Вось сюды.
З а й ч ы х а (пацалавала Зайца). Салодзенькі ты мой!

Прыходзяць Вавёрка і Крот. Вінавата стаяць, апусціўшы галовы і пераступаюць з нагі на нагу.

К р о т.  Мы… вось прыйшлі…
В а в ё р к а. Я…я таксама… ага…
К р о т. Гэта, значыць…
В а в ё р к а  … нас Ліса ашукала…
К р о т.  Так… Схібілі, адным словам…
В а в ё р к а.   Была справа… ўляпаліся…
В а в ё р к а і К р о т (выдыхнулі). Больш не будзем… Вы нас прабачце, калі ласка...
З а й ч ы х а.   Заяц, да цябе звяртаюцца.
З а я ц. Крыўды не трымаем! Частуй, мая жоначка, сёння ўсіх квасам! Вавёрка! Крот! Ды праходзьце ж вы! Калі яшчэ ў Зайца ў гасцях пабудзеце? Карыстайцеся момантам! Вы прама як не жывыя сёння!

З'яўляецца Барсучыха.

Б а р с у ч ы х а.  Гаспадар капялюша тут жыве?
З а я ц. Так!
З а й ч ы х а.  Тут, тут!
Б а р с у ч ы х а.  Вось, прынесла… А раптам спатрэбіцца?
З а я ц (узяў капялюш). Хацеў яго выкінуць неяк, але пасля раздумаў, а цяпер абавязкова зберагу: гэта дзякуючы  яму, майму стараму капялюшу, у нас сёння свята. А Ліса што ж?
З а й ч ы х а.  Дзе яна?
Б а р с у ч ы х а.   З Лісой цяжэй. Капялюш узяў і панёс, а яе не возьмеш і не панясеш – яшчэ, чаго добрага, без пальца пакіне. Адкусіць. У маім кафэ аціраецца Ліса. Зваў павініцца – саромеецца.
К р о т (здзіўлена). Ліса?!
В а в ё р к а  (здзіўлена). Саромеецца?!
З а й ч ы х а.  Быць не можа! Хлусня! Ух, нахабніца!..
З а я ц. А раптам яна змянілася, выправілася ў лепшы бок?
З а й ч ы х а.  Не веру я! Не веру!..
Б а р с у ч ы х а.  Мая справа маленькая – я капялюш прынесла.
 В а в ё р к а.   А як добра, калі адразу прызнаешся, што вінаваты і папросіш прабачэння! Як гэта выдатна! Скакаць хочацца!  І калі ты вось так лапку прыкладзеш да гэтага месца (прыклала лапку да сэрца), табе тады адразу становіцца лёгка і добра. Вельмі нават!  А Ліса, відаць, гэтага не ведае? Так, Крот?
К р о т. Напэўна ведае пра гэта і Ліса. Можа, забылася? Відаць, так. Калі  толькі сустрэчу – я падкажу ёй. Абавязкова падкажу.
З а я ц. Сябры! Ну не можа ж быць, каб мой стары капялюш яе розуму не навучыў!
З а й ч ы х а  (прыгарнулася да Зайца). Ды не капялюш, а ты, ты, карміцель наш, яе розуму навучыў. 
З а я ц. Хай будзе і так. Не гэта галоўнае. Галоўнае, што не ўсё зайцы ў нашым лесе – трусы! Пераканаліся?
У с е (спяваюць):	Як Зайчыху нашу Заяц любіў,
				На кірмашы чаравічкі  ёй купіў!
				А Зайчыха душа ласкавая
				Ў чаравіках тых палясквае!
                                         Чарвічкамі прытопвала,
				Рукавічкамі прыхлопвала.
				Не глядзіце, што наш Зайка малы,
                                         Але ж які ён зух – удалы!
				Ох і ліха ён капусту прадаў!
                                         Калі хто пра гэта не знаў.
				Будзе сёння свята ў нас.
				Ешце, піце – вось капуста, вось квас.
				
   У с е.                           Без сяброў не ведаеш, што яшчэ нас чакае,
				А з сябрамі нас і гора не знае!

				
К а н е ц.

